
Kirish. Eng qadimgi davrlardan beri ikki azim daryo bo‘lmish Amu va Sirdaryo oralig‘i, 

unga tutash hududlarda o‘zbek xalqi hayot kechirib kelishmoqda. O‘tgan asr boshlaridan 

yurtimiz hududida olib borilgan tadqiqotlar natijasida topilgan moddiy va yozma manbalarni 

o‘rganilishi natijasida O‘zbekiston insoniyatning qadimgi beshiklaridan biri ekanligi isbotlandi. 

Tadqiqotlar natijalaridan yurtimiz hududida yashagan qadimgi ajdodlarimiz ikki tilda 

so‘zlashuvchi, ikki xo‘jalik sohiblari bo‘lgan turkiy chorvadorlar va o‘troq eroniy tillarning 

shimoliy-sharqiy lahjalarida so‘zlashuvchi qabilalar bo‘lganligi aniqlandi. Har ikkala xo‘jalik 

bilan shug‘ullanuvchi qabilalarning asrlar davomida o‘zaro aloqalari ularning o‘zaro aralashib, 

etnik jihatdan qorishib ketishi natijasida bugungi kundagi o‘zbek va tojik xalqlarining paydo 

bo‘lishiga olib keladi. Ajdodlarimizning azaliy asosiy mashg‘ulotlari bo‘lgan dehqonchilik va 

chorvachilikning bobolarimiz tomonidan o‘zlashtirilish tarixi ham juda uzoq davrlarga borib 

taqaladi. Tarixiylik nuqtai nazaridan bu sohalarning paydo bo‘lishiga e’tabor qaratadigan 

bo‘lsak, yurtimiz hududida dehqonchilik madaniyatining paydo bo‘lishi qo‘shni Turkmaniston 

hududi orqali kirib kelgan qadimgi xalqlar bilan bog‘liqdir. Ularning ikki daryo oralig‘idagi 

unumdor va qulay dehqonchilik hududlariga kelib joylashib, keng dalalarda mehnat qilishlari 

natijasida eneolit davrida iqtisodiy-xo‘jalik sohasidagi yuksalishlar ijtimoiy tabaqalanishga 

yuzaga kelishiga olib keladi. Naijada bu hududdlarda ham qadimgi sharq sivilizatsiyasining 

yangidan-yangi mahalliy markazlari paydo bo‘la boshlaydi.  

Mavzuga oid adabiyotlar tahlili. Dehqonchilik madaniy-xo‘jalik an’analari bizning 

hududimizga Joytun madaniyati an’analari asosida tarkib topgan Anov-Nomozga madaniyati 

dehqon qabilalari orqali bronza davriga kelib yurtimiz va unga tutash hududlarga kirib keladi. 

Aynan shu kezlarda O‘rta Osiyoning markaziy va shimoliy qismlarida ibtidoiy jamoalarning 

xo‘jalik hayotida tub o‘zgarishar yuz bera boshlaydi, ya’ni Ko‘k maysazorliklar ta’sirida 

Zarafshon daryosining yuqori oqimida Sarazm dehqonchilik maskani paydo bo‘ladi. “Sarazm” 

so‘g‘dshunos olim V.A.Livshisning fikriga ko‘ra, “sari-zamin” ya’ni еrning boshlanishi, aniqrog‘i 

Zarafshon vodiysining boshlanishi ma’nosini anglatadi[1]. Akademik A.Asqarovning fikricha, 

qadimgi sarazmliklar bu joyga Janubiy Turkmanistonning qadimgi Geoksyur vohasidan ikki 

maqsadni ko‘zlab kelib o‘rnashganlar: birinchisi dehqonchilik xo‘jaligi uchun qulay ekin 

maydonlarini izlab topish bo‘lsa, ikkinchisi, rangli metall-ma’dan konlariga ega bo‘lish uchun 

kelishgan[2].  

Sarazm yodgorligining buzilib ketgan eng yuqori qatlamlariga tegishli matreallariga 

e’tibor beradigan bo‘lsak, bu joyda geoksyurdan kelgan sarazmliklarning faoliyati  eneolitning 

rivojlangan bosqichidan to rivojlangan va so‘nggi bronza davrigacha davom etganligini 

ko‘rishimiz mumkin.  Ammo, Sarazm madaniyatining mintaqa madaniyatiga ta’siri deyarli 

bironta yodgorlikda yarq etib uchramaydi. Shunday bo‘lsada  ba’zi olimlar tadqiqotlari orqali 

Sarazm madaniyating mintaqa madaniyatiga ta’siri mavjudligini ko‘rsatishga harakat qilishgan. 

Arxeolog N.A.Avanesova o‘z tadqiqot ishlarida Zarafshon vodiysida Sarazm tipidgi yodgorliklar 

bo‘lganligini takidlab o‘tadi[3]. Olima Sarazm tipidagi yodgorliklar keyinchalik sovetlar 

tomonidan bo‘sh yotgan yerlarning qishloq xo‘jalik ekinlarini ko‘paytirish maqsadida jadal 

o‘zlashtirish munosabati bilan yo‘qolib ketgan degan xulosani beradi. Yuqoridagi olimlarning 

fikrlaridan kelib chiqib bugungi kungacha Sarazm tipidagi yodgorliklar mintaqaning  boshqa 

hududlardan topilmagan bo‘lsada, sarazmliklar boshqa hududlar bilan ijtimoiy-iqtisodiy va 

madaniy aloqalarini olib borgan, mintaqada o‘troq dehqonchilik madaniyatining shakllanishiga 

o‘z ta’sirini ko‘rsatgan deyish to‘g‘ri bo‘ladi. Sarazmliklar ijtimoiy-iqtisodiy va madaniy aloqalar 

https://doi.org/10.47390/SP1342V3I11Y2023N22

kengaytirish orqali Sarazm dehqonchiligi asosida mintaqaning katta qismiga ham dehqonchilik 

madaniyati yoyila boshlaganligi tarixiy faktdir. 

Yurtimizning mill.avv II ming yillikning o‘rtalariga oid bo‘lgan  Zarcha Xalifa[4], 

Sazag‘on[5] va Jom[6] mozorlaridan topilgan Sopolli madaniyatiga tegishli bronza buyumlar va 

kulolchilik mahsulotlari Sarazm IV davri buyumlari bilan bir xilligi Sarazmliklarning bizning 

hududlarimizda dehqonchilk va o‘troq madaniyatlarni yoyishga katta hissa qo‘shganliklarini 

arxeologik manbalar asosida tasdiqlaydi. Mill.avv II ming yillik o‘rtalarida Sarazmda davom 

etgan hayot to‘xaydi. Chunki, mill. avv II ming yillikning ikkinchi yarmida bu hududga ma’dan 

konlarini egallash uchun chorvador qabilalar ko‘chib kelib o‘rnashadilar. Natijada Sarazm 

madaniyati inqirozga uchraydi. Tog‘ sanoati va metallurgiyadan keladigan mo‘may 

daromaddan mahrum bo‘lgan Sarazmliklar, bu joyda qolishning iloji yo‘qligidan Sarazmni tark 

etdilar. Bu mintaqada endi shimoli-sharqdan kirib kelgan chorvador dasht qabilalari bu 

hududda o‘zlarining “Dashti Qazo” madaniyatini tashkil etladi. Aynan, Yuqori Zarafshon 

hududida dastlabki o‘troq dehqonlar va ko‘chmanchi chorvador qabilalari bir birlariga to‘qnash 

kelishadi va madaniyatlarning umumiylashuvi yuz bera boshlaydi. Mana shu ijtimoiy-iqtisodiy 

va madaniy jarayonlar natijasida qadimgi dehqonchilik madaniyati chegarasi O‘rta Osiyoning 

shimoli-sharqiy tomon kengayadi. Bu davrda mintaqaning janubiy hududlarida ham qizg‘in 

dehqonchilik madaniyati yoyilish jaroyoni boshlandi. Ya’ni birin-ketin Murg‘ob vodiysida, 

Baqtriyada qadimgi sharq sivilizatsiyasiga xos o‘troq dehqonchilik va shaharsozlik 

madaniyatining o‘choqlari tarkib topa boshlaydi. Jumladan, janubiy O‘zbekistonda sug‘orma 

dehqonchilik va yuksak darajada rivojlangan hunarmandchilik xo‘jaligning bronza davriga oid 

Sopolli madaniyati shakllanadi.  

Sopollitepa aholisi Janubiy O‘zbekiston hududining eng qadimgi dehqonlari edi. Bu 

yеrdan topilgan juda boy va xilma-xil arxeologok matriallar tahlili Sopollitepa aholisi Janubiy 

O‘zbekiston hududiga qo‘shni Turkmaniston va Afg‘onistondan dehqonchilik uchun qo‘lay 

yangi yеrlar topish uchun kelib o‘rnashgan yana bir etnik guruxlardan biri ekanliklarini 

ko‘rsatadi. Sopolli madaniyati birgina dehqonchilik manzilgohi bo‘libgina qolmay yodgorik 

bag‘rida chorvador ajdodlarimiz moddiy va ma’naviy madaniyati izlarining topilishi bu 

madaniyat chorvodor ota-bobolarimizga ham tegishli ekanligini ko‘rsatadi.  

Sopolli madaniyati o‘zining Bo‘ston bosqichida gullab-yashnab turgan kezlarida, 

Baqtriya sarhadlariga Qadimgi Farg‘onaning Chust madaniyati tipidagi etnik guruhlar kirib 

keladilar[7]. Ularning moddiy madaniyat izlari ibtidoiy urug‘chilik jamoasining bronza 

bosqichidan ilk temir bosqichiga o‘tish davri madaniyati sifatida Qadimgi Baqtriya hududlari 

bo‘ylab keng tarqaladi.  

Tahlil va natijalar. Diyorimizda dasht ko‘chmanchilarining shimoli-sharqdan 

Movaraunnahrning markaziy va janubga qarab kirib kelishi va o‘troq qabilalar bilan 

aralashishiga e’tabor qaratadigan bo‘lsak qadimgi yozma manbalar va arxeologik 

yodgorliklarning ilmiy tahliliga ko‘ra, o‘zbek xalqining ajdodlari faqat o‘troq aholining qadimgi 

dehqonchilik madaniyatlari sohiblaridan iborat emas, ular bilan birgalikda o‘zbek xalqining 

shakllanishida chorvador etnik guruhlar ham faol qatnashgan. 

Janubiy mintaqalarimiz hududlari doirasida bronza davriga tegishli chorvador 

qabilalarning yodgorliklari kelib chiqish tarixiy ildizlariga ko‘ra, uchta etnik guruhlarga borib 

taqaladi. Birinchisi, chorvador Beshkent va Vaxsh madaniyati etnik guruhlari bo‘lsa, ikkinchisi, 

Sopolli dehqonchilik madaniyati etnik guruhlari, uchinchisi esa Yevroosiyo dashtlarining 

Andronovo madaniyati etnik guruhlaridir. Uch guruh orasida eng yirigi va keng ko‘lamlisi 

Andronovo madaniyati vakillaridir. Ularning mintaqaga kirib kelish tarixiga nazar tashlaydigan 

bo‘lsak, janubiy hududlaridan topilgan arxeologik ashyoviy dalillar tahliliga qaraganda, bu 

zaminga Andronovo qabilalarining ilk bor kirib kelishi Sopolli madaniyatining Ko‘zali 

bosqichida yuz beradi. Shimoliy Baqtriyada Jarqo‘ton yodgorligidan topilgan Andronovo 

madaniyati sopol parchalarini uchratilishi, ularning qadimgi dehqonchilik jamoalari orasiga ilk 

bor kirib kelishidan dalolat beradi[8]. Huddi shu davrga tegishli sopollarning eng qadimgisi, 

masalan, Jarqo‘ton ibodatxonasining muqaddas buyumlar saqlanadigan koridordan, Jarqo‘ton 

qal’a-qo‘rg‘onining Ko‘zali madaniy qatlamida uchratilgan[9].  

Sopolli madaniyatining qabrlarida shimol chorvadorlarining taqinchoq va turli xil bezak 

buyumlarining mitti nusxalari uchratilgan[10]. Ularning aksariyati, Mo‘lali va Bo‘ston 

qabrlariga tegishlidir[11]. Bu holatlar mil. avv. II ming yillikning ikkinchi yarmidan e’tiboran, 

shimoliy dasht chorvador qabilalarining O‘rta Osiyo hududlariga jadal kirib kelganligidan 

guvohlik beradi. Bu jarayonlar “Avesto” rivoyatlarida bayon qilingan Andronovo oriylarining 

mil.avv. II ming yillikning o‘rtalaridan janubga qilgan migratsiyalari bilan uzviy bog‘liq edi.   

Akademik A.Asqarov takidlaganliklaridek “chorvador ajdodlarimizning aksariyati 

bronza davrida Avestoda tilga olingan tur urug‘ jamoalarini tashkil etgan. Turlar keng tarqalgan 

mintaqalar, ularning asosiy xo‘jalik xarakteridan kelib chiqib, Yevroosiyo dashtlari, O‘rta 

Osiyoning tog‘li va tog‘ oldi mintaqalari va cho‘l hududlari bo‘lgan. Aslida turlarning avlodlari 

Ahamaniy podsholarining qoyatosh kitobalarida saklar nomi bilan, antik davr yunon 

mualliflarining asarlarida kimmeriylar, skiflar, savramatlar, massagetlar, sarmatlar kabi 

nomlar bilan, qadimgi Xitoy manbalarida xular, dilar, tieklar xunlar, yuechjilar kabi nomlar 

bilan bizgacha yеtib kelgan”[12]. 

O‘rta Osiyo turlarining avlodlari-saklarning bir qismi so‘nggi bronza va ilk temir davriga 

kelganda o‘troqlashib, Sarazm va Sopolli madaniyatlari vorislari bilan qorishib, Qadimgi Sharq 

sivilizatsiyasiga xos  ilk temir davri o‘troq dehqonchilik madaniyatlarini tarkib topishida faol 

ishtiroq etganlar.  

So‘ngi yillarda Xitoy yozma manbalarining kengroq va chuqur o‘rganilishi va ularning 

tanqidiy tahliliga ko‘ra, endilikda bronza davrida Yevroosiyo dashtlaridan kirib kelgan 

qabilalarning aksariyati prototurklar ekanligi aniqlandi. Respublika hududlarida joylashgan 

chorvador ajdodlarimizga tegishli yodgorliklarning keng o‘rganilishi natijasida xitoy 

manbalaridagi ma’lumotlar naqadar to‘g‘ri ekanligini ko‘rsatib berdi.  

Muhokama. Arxeologik tadqiqotlardan ma’lumki, miloddan avvalgi II ming yillikning 

uchinchi choragi boshlarida Yevroosiyo dashtlarining chorvador qabilalari hozirgi 

O‘zbekistonning janubi va Tojikistonning janubiy hududlariga ham kirib keladilar. Ularning 

izlari ilk bor 1941 yida Dushanbe shahrining sharqiy chegarasidan topilgan. Bu boshi sharqqa 

qaratilib, g‘ujanak holatda yotgan odam skeleti bo‘lib[13], uning katakombali qabridan charxsiz 

qo‘lda yasalgan 10 ta sopol idish topilgan[14].  

M.M. Dyakonov kushonlar davri qabristonini o‘rganish chog‘ida bronza davriga tegishli 

mozorga duch keladi[15]. Janubiy Tojikistonning tog‘li Sangvor qishlog‘i yaqinidagi Tavil 

Daradan ponasimon,  zo‘g‘otali bolta, yana bir shunday bolta 1957 yilda Varzob yaqinidagi 

Arakchin qishlog‘idan[16] topilgan. Bularning sanasi III ming yillikning oxiri va II ming 

yillikning boshlariga oid deb topilgan[17]. 

Chorvador dasht Andronovo jamoalariga tegishli bu topilmalar Janubiy-g‘arbiy 

Tojikiston hududlari bronza davri qabilalari tomonidan keng ko‘lamda o‘zlashtirilgani haqida 

dalolat beruvchi topilmalar bo‘lib, bunday topilmalar Janubiy O‘zbekiston hududlarida ham 

uchrashini qayd etish mumkin. Masalan, Andronovo madaniyatiga tegishli sopol parchalari va 

yolg‘iz qabrlar Jarqo‘ton yodgorligining beshinchi tepaligida, Jarqo‘tonning yuqori qatlamida, 

Bo‘ston VI qabristonida uchratilgan[18]. 

Sopolli madaniyatining Mo‘lali bosqichida bu o‘zga etnik guruhlar janubiy 

O‘zbekistonning mahalliy o‘troq dehqonchilik madaniyati qishloqlari va chorvador qabilalari 

jamoalari ichigacha kirib boradilar. Bu holat Jarqo‘ton, Teguzak, Kangurttut, Karimberdi, Ilk 

Tulxar, Ilk Aruktov, Tigrovaya Balka, Vaxsh, Makonimor, Beshkent I,II,III, Oyko‘l, Jarko‘l 

qabristonlari misolida yaxshi o‘rganilgan.  

Yuqorida bayon etilgan topilmalar tahlilidan xulosa qilish mumkinki, Janubiy O‘zbekison 

hududidan topilgan chorvodor qabilalarga tegishli moddiy topilmalar Andronovo 

madaniyatining Fyodorov bosqichiga tegishli ekanligidan guvohlik beradi. 

Shunday qilib, O‘rta Osiyoning tarixiy-madaniy mintaqalari hududlariga bronza va ilk 

temir davrida Yevroosiyo dashtlaridan kirib kelgan turkiy tilli chorvador qabilalarga tegishli 

yodgorliklar 230 dan ortiq joylarda topilgan. Ular kirib bormagan va o‘z harbiy-siyosiy 

hukmronligini o‘rnatmagan joylar qolmagan. Ular dastlab,  mahalliy tub joyli o‘troq aholi ekin 

maydonlaridan chetroqqa kelib  joylashadilar. Dastlab, bu ikki xo‘jalik sohiblari o‘rtasida o‘zaro 

iqtisodiy aloqalar o‘rnatiladi. Bu iqtisodiy-xo‘jalik aloqalari sekin-asta etnik aloqalar tusini ola 

boshlaydi. Yuqorida ta’kidlaganimizdek, hozirgi O‘zbekiston hududlari va tevarak-atrof  

hududlarda ungacha qadimgi eroniy tillarning sharqiy lahjalarida so‘zlovchi o‘troq dehqon va 

chorvador saklar yashar edilar. Ulardan qolgan arxeologik yodgorliklar O‘rta Osiyo bo‘ylab 

keng tarqalgan. Bu ikki etnik qatlamning bronza davridan boshlab bir hudud doirasida, bir-

birlari bilan iqtisodiy va etnomadaniy aloqalar rivoji asosida yashashi va sekin-asta o‘zaro etnik 

yaqinlashishlarining boshlanishi aynan bronza davridan boshlab yuz berdi.  
Xulosa. Xullas, miloddan avvalgi II ming yillikning ikkinchi yarmida O‘rta Osiyoning 

barcha tog‘ oldi tumanlari, cho‘l va dashtlari chorvador qabilalari bilan qoplangan edi. Ming 

yillikning oxiriga kelgunga qadar ular o‘z chorva mollarini haydab to qadimgi dehqon jamoalari 

muhitiga qadar kirib bordilar. Bu holat O‘rta Osiyoda etnik jarayonlarning faollashuviga ijobiy 

ta’sir ko‘rsatdi. Oqibatda ibtidoiy jamoa ildiziga zil ketdi. Ikki xo‘jalikning O‘rta Osiyo hududida 

to‘qnashishi mill.avv II ming yillik oxiri va  I ming yillik boshlarida bu hududda yuz bergan 

migratsiya va etnik jarayonlar hozirgi zamon o‘zbek va voha tojiklarning dastlabki etnik 

qatlamining shakllanishida muhim ro‘l o‘ynadi. 

